
Ауыл шаруашылығының негізгі саласының бірі - мал шаруашылығы,
соның ішінде асыл тұқымды мал шаруашылығының маңызы зор. Мал
шаруашылығы саласында жетекші орынды етті малдар, ал қалғандары сүтті
және етті-сүтті бағыттағы малдар алады.

Қазақстан әлемнің бәсекеге қабілетті елу елдің қатарына енуді мақсат етіп
отыр. Осы орайда бізге жүктелер міндеттер аз емес. Өйткені еліміз асыл
тұқымды мал өсіретін ірі аймақтардың бірі. Ал асыл тұқымды мал өнімдері
агробизнестің жоғары экспорттық мүмкіндігі зор салаларының бірі. Сондықтан
мал басын асылдандыру ісіне соңғы жылдары бізде үлкен бетбұрыс жасалды.
Ғасырлар бойы халықтық сұрыптаулардың негізінде асыл тұқымды болып
қалыптасқан етті-майлы бағыттағы еділбай, етті-жүнді ақжайық кроссберд
қойлары, етті бағыттағы қазақтың ақбас сиырлары, өнімділік бағыттағы көшім
тұқымды жылқылары өсіріле бастады.

Еліміздің ауыл шаруашылығы салаларының барлық бағыттарын дамыту
мен халықтың азық-түлік қауіпсіздігін нығайтудың маңызды құжаты Қазақстан
Республикасы агроөнеркәсіп кешенін өркендетудің 2013-2020 жылдарға
арналған «Агробизнес-2020» бағдарламасы қабылданды

Бүгіңгі таңда асыл тұқымды мал санының кемуі, әсіресе саны аз көшім,
қаракөл, ақжайық мал тұқымдарының құнды гендік қорының жоғалып кетуінің
қаупі туып отыр. Соған бүгінгі таңда мемлекетіміз арнайы көмектер көрсетіп,
сақтап қалу іс-шараларын атқаруда. Сондықтан да оның көлемiнiң өсуiне, асыл
тұқымды мал шаруашылығының дамуына көңiл бөлу қажет

Асыл тұқымды мал өсiретiн шаруашылықтарда қалыптасып отырған
жағдай малды асылдандыру iсiн жақсартуды, оның тұқымдық және өнiмдiлiгi
сапасын артыруда шешiмдi шаралар алуды талап етедi. Еліміздегі мал
шаруашылығы өнімдерін өндіру мен өткізу көлемінің азаюына мемлекет тікелей
араласып, өз қамқорлығына алды. Сонымен қатар қолданылып келген
селекциялық мал тұқымын асылдандыру жұмысын ұйымдастырып,
республикалық бюджеттен арнайы қаржы көздерін бөлуде. Мемлекеттен ауыл
шаруашылығы тауар өндірушілеріне асыл тұқымды мал сатып алу үшін
несиелер бөліп, түрлі қаржылай қолдаулар көрсетуде.

Экономиканың аграрлық секторын дамыту мақсатында биыл 5 жылға
жоспарланған салалық бағдарлама әзірленіп, бекітілді. Онда мал шаруашылығын
дамытып, жаңа деңгейге көтеру толық қамтылған. Сонымен қатар мал
шаруашылығы саласының басым бағыттары таңдап алынды. Бұлардың
әрқайсысы бойынша арнайы жетілдірілген жоспарлар әзірленді. Ол - ет және сүт



өнімдерін өндіру, құс шаруашылығы мен биязы жүнді қой шаруашылығын
дамыту. Енді осы бағыттарды дамытуға қаржылық мүмкіндіктерді жұмылдыру
көзделген.

Өндіріс технологиясы мен өнім сапасы төмен болғандықтан, саланың
дамыуына ұсақ тауарлы өндіріс қолбайлау болып отыр. Осы мәселені шешу
үшін өнеркәсіптік негізде және кооперацияларды дамыту бағытындағы орта
және ірі тауарлы өндірістерді құру есебінен қол жеткізіледі. Ол үшін ұлттық
қордан алынған «ҚазАгро» Ұлттық басқару холдингінің қаржыландыруымен,
заманауи технологияларға негізделген инвестициялық жоба ретінде жаңа
өндірістерді құру жоспарланған. Яғни ұсақ тауар өндірушілерді кооперативтерге
және кластерлерге біріктіруге басымдылық беріледі. Мысалы, бордақылау
алаңдарына жас мал өткізетін ұсақ ауыл шаруашылығы тауар өндірушілері мен
отбасылық фермаларды ынталандыру арқылы, ет кластерін құруға мүмкіндік бар
және соның негізінде бордақылау алаңдарын үнемі етпен қамтамасыз ету
шаралары қарастырылған .

Одан бөлек дайын фермаларды модернизациялауға кететін шаруашылық
шығындарына субсидия беріледі. Ал ұсақ тауар өндірушілердің бірігуі мен
кооперация үрдісін ынталандыру үшін қазірдің өзінде мемлекет жеңілдетілген
ұзақ мерзімді несие беріп отыр. Осы шараларды іске асыру арқылы 2015 жылға
қарай жалпы сүт өндіру көлемін қазіргі 10,2%-дан 16,1% дейін және ет өндіру
көлемін қазіргі 20,6%-дан 31,9% дейін арттыруды межелеп отырмыз.

Сонымен қатар оларды азықпен қамтамасыз ету, материалдық-техникалық
жабдықтау, өндірілген өнімді дайындау, сату және қайта өңдеу бойынша жүйе
құру жоспарланған. Осы шаралар негізінен ауылдағы кооперативтік қозғалысты
дамыту аясында, оның ішінде әлеуметтік-кәсіпкерлік корпорациялар тарапынан
сервистік-дайындау пункттерінің жобалары есебінен жүзеге асырылуы қажет.

Ең бастысы, жер учаскелерін және жеңілдетілген несие беру арқылы
ынталандыру жағдайларын жасап, жеке қосалқы шаруашылықтардың отбасылық
фермаларға, фермерлік шаруа қожалықтарына бірігуіне жағдай жасау көзделген.

Ауылшаруашылығын қандай жағынан жетілдіруді қарастырсақта
мемлекеттің алатын орыны зор. Себебі ауылшаруашылығы саласы үкіметтің
азық-түлік бағдарламасын жүзеге асырудың бірден-бір жолы, жеңіл өнеркәсіптің
негізгі шикізат көзі және әлеуметтік жағдайды дамытудың негізгі жолы болып
табылады. Сондықтан да мемлекеттің ауылшаруашылығы үшін қабылданған
әрбір шешімі ел экономикасына түбегейлі өзгерістер мен ауытқулар енгізеді.

Әлемдегі бәсекеге барынша қабілетті 50 елдің қатарына кіру қарсаңында
кәсіпорындардың технологиялық жағынан жетілдіру, кәсіпорын ішіндегі
ынталандыру мен кәсіпорынның бәсекеге қабілеттілігін арттыру қажет.
Еліміздегі асыл тұқымды шаруашылықтарды дамытуда келесідей бағыттар
ұстану қажет деп санаймын:

- жаңа технологияларға қол жеткізу;
- техникалық көмек, қаржылық және заңнамалық қолдау арқылы

ынталандыру;



- жаңа әзірлемелерді коммерциялизациялауды қолдау және
шағын бизнес пен үкімет арасындағы ынтымақтастықты ынталандыру
арқылы технологияландырудың дамуын қолдау;

- асыл тұқымды шаруашылықтарға ақпараттық қолдау көрсету
және олардың қызметінің тиімділігін жоғарылататын бағыттар беру;

- асыл тұқымды шаруашылықтардың ғылыми-зерттеу
мекемелерімен байланысын нығайту бағытында жұмыстану;

- осы саланы дамытуға қажетті кадрларды даярлау және қайта
даярлау;

- асыл тұқымды мал шаруашылықтарына қатаң бақылау орнату
және жоғары талаптар қою.

Мал шаруашылығында ең алдымен саланы өнеркәсіп негізіне көшіру
арқылы ауыл шаруашылығы құрылымдарында өндіріс көлемдерін ұлғайту, асыл
тұқымды базаларды дамыту, малдың генетикалық әлеуетін жоғарылату және осы
мақсатта ғылыми негізде кең ауқымды селекцияландыруды жүзеге асыру
жоспарланып отыр. Атап өтерлігі, республикамыздағы мал шаруашылығы
саласы дамуының негізгі көрсеткіштері жыл өткен сайын жақсара түсуде.
Мәселен, мал басы мен құстар саны, сондай-ақ мал шаруашылығы өнімдерін
өндіру көлемі жыл сайын өсіп келеді. Осының өзі сала тұрақтылығының дәлелі
болып табылады. Соңғы кездері жыл сайын мал басының және құстардың саны
орташа есеппен алғанда 3,8 пайызға, мал шаруашылығы өнімінің көлемі 3,5
пайызға өсті. Бұл мақсатта ірі жоғары технологиялық инвестициялық жобаларды
жүзеге асыру, яғни мал бордақылау кешендерін, тауарлы сүт фермаларын, құс
фабрикаларын салу, мал сою және мал өнімін дайындау, қайта өңдеу және сақтау
бойынша инфрақұрылымдарды қалыптастыру қарастырылуда. Демек, еліміздің
халқын мал шаруашылығы өнімдерімен қамтамасыз ету және мемлекеттің азық-
түлік қауіпсіздігіне қол жеткізу үшін тұрақты негіз қалыптасқан деуге болады.


